
ԴՊՐՈՑԱԿԱՆԻ ԱՆՎՏԱՆԳՈՒԹՅԱՆ ՄՇԱԿՈՒՅԹԻ ԴԱՍՏԻԱՐԱԿՈՒՄԸ, ՈՐՊԵՍ 

ՍՈՑԻԱԼ-ՄՇԱԿՈՒԹԱՅԻՆ ԵՎ ՄԱՆԿԱՎԱՐԺԱԿԱՆ ԳՈՐԾԸՆԹԱՑ 

 

ՂԱՐԻԲՅԱՆ Ռ․ Գ․ 

 ՀՀ ԱԻՆ ճգնաժամային կառավարման պետական ակադեմիա, դասախոս  

 

Արդի հասարակական ձևափոխումների, սոցիալ-տնտեսական ճգնաժամերի, 

հետպատերազմական հոգեբանության, բնածին ու տեխնածին վտանգների թողած 

հետևանքների, մշակութային ու ազգային արժեքների պահպանման պայմաններում մեր 

հասարակությունում տեղի ունեցող փոփոխությունները վերջին տասնամյակներում առաջ են 

բերել հրատապ լուծում պահանջող նոր հիմնախնդիր, այն է` երեխաների սոցիալականացման 

համապատասխանեցումը 21-րդ դարի պահանջներին:  

Երեխայի արդյունավետ սոցիալականացման համար կարևոր նշանակություն ունի նաև 

կրթությունը: Կրթության միջոցով նույնպես երեխան շփվում և հաղորդակցվում է այն 

արժեքների հետ, որոնք տիրում են տվյալ հասարակությունում: Կրթական գործընթացում ձեռք 

բերելով գիտելիքներ` նա ոչ միայն զարգանում է, այլ նաև հարմարվում կյանքին։ 

Մշակույթն այն սոցիալական ինստիտուտն է, որն ընդգրկում է մարդկության կողմից 

ստեղծված նյութական և հոգևոր արժեքները: Որպես մշակութային ազգ` մենք` հայերս, 

ստեղծել ենք մեր ազգային արժեքները, որոնցից շատերը դուրս են եկել ազգային շրջանակից, 

ճանաչվել և դարձել են համամարդկային արժեքներ (գիտություն, երաժշտություն, 

գրականություն, նկարչություն և այլն): Այդ տեսանկյունից կարևոր խնդիր է սոցիալ-

մշակութային միջավայրի (կրթական միջավայր, զանգվածային լրատվության միջոցներ, 

մշակույթ, կրոն, քաղաքացիական հասարակություն, բակ, փողոց, ընտանիք և այլն) 

ազդեցությունը երեխաների դաստիարակության գործընթացի վրա, մասնավորապես․ 

ուսուցչի դերը սոցիալ-մշակութային միջավայրի ազդեցությունները կարգավորելու գործում: 

Անվտանգության մշակույթի դաստիարակումը պետք է ուղղված լինի տեղեկույթի, 

գաղափարների, գեղարվեստական արժեքների, տվյալ ոլորտի գիտության և տեխնիկայի 

ձեռքբերումների տարածմանը և նպատակ ունենա մարդու մոտ ձևավորել հուզական վիճակը, 

գիտելիքներ ու պատկերացումներ, քաղաքացիական պաշտպանության և անվտանգության 

ապահովման, կյանքի փորձություններին, բնության տարերքներին և հանկարծահաս 

իրավիճակներին դիմակայելու կարողություններ և հմտություններ: Այդ պատճառով էլ, 

բնական է մեր կողմից վերոնշյալ բոլոր հարցերի քննարկումը մանկավարժական 

տեսանկյունից, արդի քաղաքացու լիարժեք դաստիարակության ենթատեքստում, 

առանձնացնելով դրանք որպես ընդհանուր դաստիարակության բաղադրիչ (տեսակ, կողմ կամ 

խնդիր): Եվ չնայած այս բնագավառում տարբեր երկրներում առկա է որոշակի հետազոտական 

փորձ և արդյունքներ, այնուամենայնիվ դաստիարակության բաղադրիչների մեջ այն 

ձևակերպված կամ ներառված չէ, և լուրջ հետազոտությունների ու ինովացիաների բնագավառ 

է, մշակված չեն անվտանգության մշակույթի զարգացման մանկավարժական 

տեխնոլոգիաներ: Լավագույն դեպքում հարցը համարվում է լուծված տարբեր առարկաների 

շրջանակներում արտակարգ իրավիճակներում աշակերտների վարքի կանոնների ուսուցման 

միջոցով: 

Դպրոցականի անվտանգության մշակույթի դաստիրակումը՝ սոցիալ-մանկավարժական 

գործընթաց է, որտեղ համապարփակ լուծում են ստանում ընդհանուր դպրոցական և 

լրացուցիչ կրթության արդյունավետ փոխգործակցության պայմաններում անվտանգության 

մշակույթ ստեղծելու խնդրները։ 

Հենքային արժեքների վերլուծության հիման վրա Ե.Վ. Բոնդարևսկայան և Ս.Վ. Կուլնևիչը 

ձևակերպել են «անվտանգ անձի  դաստիարակության գաղափարը, անձ, որը չի կարող վնաս 

պատճառել ո՛չ մարդկանց, ո՛չ բնությանը և ո՛չ էլ իրեն [2, 116]։ 

Դպրոցականի անվտանգության մշակույթի դաստիարակումը, որպես սոցիալ-

մանկավարժական գործընթաց պետք է ընդգրկի հետևյալ տեսանկյունները՝ 

 էական հմտությունների և կարողությունների ձևավորում (գործունեության տեսակներ, 

որոնք իրականացվում են ոչ միայն անվտանգ, այլև ռիսկային պայմաններում), 

 անվտանգ կյանքի համար հատուկ տեսական նախապատրաստություն (ռիսկի, 

անվտանգության, վտանգի և այլն), ընդհանուր խնդիրների ընկալում, 

 հոգեբանական պատրաստություն (քաջության, վճռականության, ողջամիտ ռիսկի 

առկայություն և այլն), 

 անվտանգ կյանքի համար անհրաժեշտ անհատականության գծերի զարգացում 

(խորաթափանցություն, կանխատեսում, մարդասիրություն, լավատեսություն և այլն): 

Դպրոցականի անվտանգության մշակույթի դաստիարակման որակի ապահովման 

համար պետք է պահպանվեն հետևյալ սկզբունքները՝ 

  պետք է անցում կատարվի ուսուցչակենտրոն կրթությունից դեպի 

աշակերտակենտրոն կրթությունը և հաշվի առնվեն սովորողների միջավայրի 

առանձնահատկությունները, 

 կրթական համակարգերը պետք է դառնան ներառական, ոչ խտրական, ճկուն, 

խուսափելով բոլորին կրթության մեկ ձև պարտադրելուց, 

 կրթական գործընթացը պետք է դիտարկվի ոչ թե մեկանգամյա, այլ ողջ կյանքի 

ընթացքում շարունակվող գործընթաց, որտեղ անձը շարունակաբար զարգացնելու է 

անվտանգ կյանքի իր գիտելիքներն ու ունակությունները և հարմարվի փոփոխվող 

աշխարհի պահանջներին, մշակույթին, հասարակությանը [1, 201]:  

Անվտանգության մշակույթի կրթությունը (նեղ տեսանկյունից) դպրոցականների կողմից 

մշակութային բաղադրիչների յուրացումն է, որի հիմնական գործառույթը մարդու և 

հասարակության անվտանգության ապահովումն է: Այս առումով, անվտանգության 

մշակույթի կրթությունը դպրոցականների կյանքի անվտանգության յուրացման հատուկ 

տեսական, հոգեբանական և անհատական նախապատրաստությունն է, որն իրականացվում 

է վտանգավոր և ճգնաժամային իրավիճակներում վարքի կանոնների պահպանմամբ: 

Անվտանգության մշակույթի զարգացման արդյունքն ընդհանրացված է բնույթով և 

հնարավորություն է տալիս ապահովել անվտանգություն տարբեր տեսակի գործունեության 

մեջ։ 

Մեր կարծիքով, հիմնական ուշադրությունը պետք է հատկացվի սոցիալ-

մանկավարժական գործընթացի ուսումնադաստիարակչական բաղադրիչի հետևյալ 

հատկանիշներին`  

 բնական վտանգների և մարդածին աղետների մասին գիտելիքների ծավալին և որակին, 

 արտակարգ իրավիճակներում գործելու պրակտիկ ունակությունների և հմտություն-

ների ծավալին և որակին, 

 գիտելիքների և ունակությունների համակարգմանը,  

 տեսությունն արտակարգ իրավիճակներում կիրառելու ունակությանը,  

 դպրոցականների գործունեության և մտածողության եղանակներին, 

 երեխաների, որպես անվտանգության մշակույթ կրողի դաստիարակվածությանը և 

այլն: 

Մեր կարծիքով, անվտանգության մշակույթի դաստիարակման, որպես սոցիալ- 

մանկավարժական ուսուցման գործընթաց, բնութագրվում է մի շարք ցուցանիշներով: 

Նախ՝ յուրաքանչյուր առանձին մեթոդ հատուկ կազմակերպված սոցիալ-

մանկավարժական գործունեություն եղանակ է, որի նպատակն է առանձնահատուկ լուծել 

անվտանգության մշակույթի զարգացման առաջադրանքները: 

Երկրորդ՝ մեթոդը որոշվում է դպրոցականի օբյեկտիվ, սոցիալական և սուբյեկտիվ 

մարդկային հատկությունները, հաշվի առնելով նրա հոգեբանությունը: 

Երրորդ՝ յուրաքանչյուր մեթոդ ունի մանկավարժական հատուկ գործառույթ, որը 

կապված է ուսուցչի օբյեկտիվ հնարավորությունների հետ, ինչը թույլ է տալիս լուծել 

ուսումնական առաջադրանքների միայն որոշակի մասը: Ըստ ամեն մի մեթոդի գործառույթի և 

ուսուցչի սուբյեկտիվ հմտությունների ընտրվում են կրթական ազդեցության միջոցներ և 

ձևավորվում է վեջնարդյունք: 

Չորրորդ՝ անվտանգության մշակույթի զարգացման նպատակով կիրառվող ուսուցման 

մեթոդներն ազդում են դպրոցականի անձի ձևավորման վրա ընդհանուր առմամբ և կարևոր 

դերակատարություն ունեն նրա որոշակի զարգացման, աշխարհայացքի փոփոխման, 

բացասական սովորությունների վերացման մեջ:  

Այնուամենայնիվ, մեթոդներից ոչ մեկը համընդհանուր չէ, և չի կարող լուծել 

անվտանգության մշակույթի ձևավորման բոլոր հիմնախնդիրները: 

Արտակարգ իրավիճակներում դպրոցականի անվտանգության մշակույթի 

դաստիարակման որպես սոցիալ-մանկավարժական գործընթացի արդյունավետությունը 

գնահատվում է այնպիսի դրսևորումների հիման վրա, ինչպիսիք են ուսումնական նյութի 

ընկալումը, էականի, գլխավորի իմացությունը և դրանք երկրորդականից տարանջատելու 

ունակությունը, իրական վտանգավոր երևույթները ստացված գիտելիքների օգնությամբ 

վերլուծելու ունակությունը, արտակարգ իրավիճակներում դպրոցականների գործելու 

պրակտիկ հարցադրումները: 

Դպրոցականի անվտանգության մշակույթի դաստիարակման սոցիալ-

մանկավարժական գործընթացի զարգացման հիմնական փուլերն են՝  

 նորը ճանաչելու կարիքի զգացումը (մոտիվացիա),  

 դպրոցականների զգայական փորձի արդիականությունը, այսինքն՝ աշակերտներին 

արդեն իսկ հայտնի գիտելիքների կրկնությունը, որոնց վրա հիմնվում է նորի 

ուսուցումը, 

 գիտելիքների կրկնությունը, որոնք ստացվել են նախորդ դասընթացներում (անցածի 

կրկնություն),  

 նոր առաջադրանքի ընկալումը, նրա կարևորության հիմնավորումը և ուսուցման 

անհրաժեշտությունը, 

 նոր գիտելիքների ընկալումը, նոր կարողությունների ձևավորումը, 

 սովորածի կատարելագործումը (ամրապնդումը, կիրառումն ուսումնական 

արտակարգ իրավիճակային պրակտիկայում),  

 սովորած գիտելիքների և ունեցած փորձի միջև կապի հաստատումը,  

 գիտելիքների կարգավորման և հետագա զարգացման կողմնորոշում, 

նախապատրաստում գործնական աշխատանքների կատարմանը։  

Դպրոցականի անվտանգության մշակույթի դաստիարակման սոցիալ-

մանկավարժական յուրահատուկ գործընթացը բնական պայմաններում անվտանգ գոյություն 

ապահովելու համար մարդու անհրաժեշտ հմտությունների շարք է, որը բավարար չափով 

ձևավորված չէ, քանի որ այն մեթոդապես և լիարժեք գիտականորեն չի մշակվել, և Հայաստանի 

Հանրապետության կրթության համակարգում դեռ չեն ձևավորվել դպրոցականների 

մասնակցությամբ տարբեր դասընթացների, արտադասարանական և արտադպրոցական 

գործունեության ինտեգրման ձևեր, որոնք ուղղված կլինեին բնական պայմաններում նրանց 

անվտանգ պահվածքի, վարքականոնների հմտությունների զարգացմանը:  

Այդ հմտությունների զարգացման հիմնական խնդիրները, մեր կարծիքով, հետևյալներն 

են. 

 ներդնել անվտանգության մշակույթի զարգացման հիմնարար և մեթոդական 

տեսանկյուններ, որոնք ուղղված են բնական պայմաններում դպրոցականի անվտանգ 

պահվածքի հմտությունների զարգացմանը, 

 անվտանգ վարքի հմտությունների զարգացման արդյունավետ մոդելի և 

մեթոդաբանության ներդրում, որը ներդաշնակորեն կհամատեղի դպրոցական 

ծրագրային և անվտանգության մշակույթի զարգացման լրացուցիչ կրթական 

ռեսուրսներ, 

 բնական պայմաններում դպրոցականների շրջանում անվտանգ վարքի 

հմտությունների զարգացում գործնական աշխատանքների միջոցով  

 Դպրոցականների շրջանում անվտանգ վարքի հմտությունների դաստիարակման 

արդյունավետությունը կբարձրանա, եթե. 

1. մշակվի և կիրառվի լրացուցիչ կրթության գիտական մանկավարժական մոդել, որն 

ուղղված է բնական պայմաններում անվտանգ վարքի հմտությունների զարգացմանը՝ 

հիմնված կենսագործունեության անվտանգության մասին գիտության համակարգվածության 

և շարունակականության, վտանգավոր երևույթների հետևանքով առաջացած արտակարգ 

իրավիճակներում դպրոցականի մտավոր և հուզական-կամային սկզբունքների միասնության, 

ուսուցման գործընթացում անվտանգության մշակույթի հիմնախնդիրների բացահայտման 

գլոբալ, տարածաշրջանային և տեղական մակարդակների փոխկապակցման վրա, 

2. բնական գիտությունների դպրոցական ծրագրերում կիրառվեն արտակարգ 

իրավիճակների մասին ինտեգրված բովանդակության ներդրման սոցիալ-մանկավարժական 

գործընթացներ, բնական պայմաններում անվտանգ վարքի հմտություններ զարգացնելու 

գործընթաց, հիմնական ու լրացուցիչ կրթության համադրում արտակարգ իրավիճակների 

վերաբերյալ կրթական և ճանաչողական գործունեության տարբեր ձևերի հետ, առարկայական 

բովանդակության համակարգում, որը կնպաստի անվտանգ վարքի հմտությունների 

զարգացմանը, ուսումնական գործընթացի լրացումը նոր ուսումնական մեթոդական 

նյութերով, 

3. մշակվի և կիրառվի մանկավարժական ախտորոշիչ համալիր, որը բաղկացած կլինի 

դպրոցականների հմտությունների զարգացման մակարդակը գնահատելու չափանիշներից, 

որակական և քանակական գնահատման մեթոդներից, հետազոտությունների օբյեկտների 

մակարդակը գնահատելու համար համապատասխան մեթոդներից [3, 120]: 

EDUCATION OF SAFETY CULTURE OF SCHOOL STUDENT, AS SOCIO-CULTURAL AND 

PEDAGOGICAL PROCESS 

The article presents the education of safety culture of school student, as a socio-cultural and 

pedagogical process, as well as the principles, necessary for ensuring the quality of education and the 

main stages of the development of the social-pedagogical process. 

